Герояў памятаем імёны
Даследаваннем подзвіга беларускага народа ў гады Вялікай Айчыннай вайны займаліся ўдзельнікі акцыі «Іх подзвіг у памяці нашчадкаў захаваем». Сярод пераможцаў абласнога этапа рэспубліканскай акцыі - вучань Раманаўскай сярэдняй школы Аляксей Жарко, які за сваю работу «Два чалавекі - два лёсы...» адзначаны дыпломам 3-й ступені. У даследаванні падлетку дапамагала настаўнік беларускай мовы і літаратуры Людміла Дзедзіна.

- Калі толькі азнаёміўся з тэмай конкурсу «Іх подзвіг у памяці нашчадкаў захаваем», адразу ведаў, што буду пісаць і збіраць матэрыял пра Сяргея Пятровіча Махуна, - расказвае Аляксей. - У школьным музеі адказваю за экспазіцыю «Ніхто не забыты, нішто не забыта», з некаторымі дакументамі быў знаёмы, але, як звычайна, не хапала чагосьці важнага. Звярнуліся за дапамогай да Марыі Сяргееўны Ясючэні, дачкі ветэрана, якая дапамагла з дакументамі з сямейнага архіву.

Перш за ўсё зацікавіла тое, што Сяргей Пятровіч Махун прайшоў усю Вялікую Айчынную вайну ад самага пачатку і да Перамогі. Тры гады на фронце: абараняў Маскву, Сталінград, Украіну, Каўказ. Узнагароджаны ордэнам «Чырвонай зоркі», ордэнам «Айчыннай вайны II ступені», медалямі «За абарону Масквы», «За абарону Каўказа», «За абарону Сталінграда», «За ўзяцце Кенігсберга».

А летам 1944 года вызваляў горад Слуцк і родную вёску Леніна. Сяргей Пятровіч тады служыў старшым тэхнікам-лейтэнантам батарэі, а яго камандзірам быў старшы лейтэнант Прохар Яфімавіч Гаруноў.

Трэба ж было такому здарыцца, што батарэя, у якой служылі Гаруноў і Махун, спынілася на начлег менавіта ў вёсцы Леніна. Тут ён змог сустрэцца са сваімі роднымі праз тры гады вайны і перажыванняў за лёс сваіх блізкіх у акупацыі.

Між тым, вайна працягвалася. Раніцай батарэя павінна была ісці маршам далей, гнаць фашыстаў з роднай зямлі. У падраздзяленні было прынята, што намеснік камандзіра ўзначальвае калону батарэі, якая тады складалася з пяці самаходак СУ-76, а камандзір рухаецца ў канцы. Аднак на гэты раз старшы лейтэнант Гаруноў прапанаваў памяняцца машынамі: вырашыў даць яшчэ некалькі лішніх хвілін Сяргею на развітанне з роднымі і блізкімі.

Калона рушыла на захад і ў гэты момант была атакавана нямецкімі самалётамі. Адна з бомбаў дакладна трапіла ў галаўную машыну камандзіра. Старшы лейтэнант Гаруноў быў цяжка паранены ў жывот і памёр на руках свайго намесніка. Выратаваць яго было немагчыма. Мяркуючы па запісе ва ўзнагародным лісце, гэта было яго чацвёртае раненне.

Пахавалі афіцэра недалека ад месца гібелі - на мясцовых могілках.

Прохар Гаруноў быў родам з вёскі Чулкова Навасільскага раёна Арлоўскай вобласці. Ён быў на тры гады маладзейшы за Сяргея -1914 года нараджэння. У, Чырвоную армію быў прызваны ў 1939 годзе. Тады ж уступіў у члены УКП (б).

24 красавіка 1944 года за адвагу ў баях, за прарыў абароны праціўніка і за фарсіраванне р. Прут полк атрымаў ганаровае званне «Пруцкі». Пазней, 26 красавіка 1945 года, полк атрымлівае ордэн Кутузава III ступені за ўзорнае выкананне заданняў камандавання ў баях з нямецкімі захопнікамі - пры разгроме групы нямецкіх войскаў на паўдневым захадзе ад Кенігсберга і праяўленыя пры гэтым доблесць і мужнасць.

За ўдзел 24 чэрвеня 1944 года ў баях пад Мінскам Прохар Гаруноў быў прадстаўлены да ўзнагароджання ордэнам Айчыннай вайны II ступені. Аднак загад быў падпісаны ўжо пасля смерці героя - 12 ліпеня 1944 года.

